
Devaih Krita Shiva Stuti 9

દેવૈઃ કૃતા ૯ શિવસ્તુતિઃ

(શિવરહસ્યાન્તર્ગતે ઈશ્વરાખ્યે)

દેવા ઊચુઃ ।
શમ્ભો બાલમૃગાઙ્કશેખર જટાજૂટોરુકોટીરધૃક્
સ્ફારોર્વીધર ધૈર્યદારણ મહાગઙ્ગા  તરઙેગૌઘહૃત્ ।
કાલાન્ધાન્તક કામદક્ષભગદૃક્સંહાર પાહ્યદ્ય નો
દેવાન્ મઙ્કણનૃત્તભીતિપરમાનાશ્વાસયાદ્ય પ્રભો॥ ૯.૩૨॥
પ્રાલેયાચલકન્યકાવિલસિતશ્રીમન્યુદેહ પ્રભો
મન્યું સંહર દૈન્યનાશક હર ત્વત્તો હિ નાન્યઃ સુરઃ ।
ધન્યાન્નઃ કુરુ પાપજન્યસુરતાદુઃખં વિહન્યાઃ પ્રભો
સ્વર્વાપીન્દુકલાલલામ ભગવન્ ત્વં ચાહનન્યો ગતિઃ॥ ૯.૩૩॥
ભવ ભૂતપતે સુરેષુ ભાવ્યં
ભવદુઃખં ભુવિ નાશયાશુ ભાવૈઃ ।
ભવભાવવિભાવના ભવેન્નો
વિભવાઃ સન્તુ ભવાય તે નમોઽસ્તુ॥ ૯.૩૪॥
અભ્યર્ણં ભવ તાવકીનચરણં સન્તાર્ણમેવાસ્તુ નઃ
ભાવોદ્યં ભવકાર્ણવૈકતરણે ઉદ્દીર્ણમેવ પ્રભો
પાહ્યસ્માઞ્છરણાય પૂર્ણદયયા દીર્ણં સુરાણાં ગણં
તૂર્ણં ઘૂર્ણિતમેતદદ્ય   સુમુનેર્નૃત્તં હિ નિર્વાપય॥ ૯.૩૫॥
હરિ શશિ શિખિ બાલ ઘોણઘૂર્ણ -
ત્રિપુરવિતારણ શેષભૂષણાદ્ય ।
ફણિમણિઘૃણિકઙ્કણોરુહસ્ત
પ્રમથાધીશ સનાથયાશુ હૃદ્ય॥ ૯.૩૬॥
ગુરુવરગરગૌરવોરુબિભ્યત્

ત્રિદશાનાં શિવ દુર્દશાવિનાશ ।
અવિનાશશરીર વ્યોમકેશ
જગદાકાશશરીર કોશકાશ॥ ૯.૩૭॥
મુનયઃ પ્રશમાયનાઃ સદા તે
શમનાઘાતપદં હૃદાભિધાય ।
સમુદાયમિમં મુદા ત્વઘાનાં
મદનારે કિલ નાશયન્તિ શમ્ભો॥ ૯.૩૮॥
શમ્ભો ત્વદઙ્કવસતેઃ કિલ મઙ્કણોઽયં
તુલ્યપ્રભો ભસિતભાસિતનુઃ સદૈષઃ ।
ક્રૌઞ્ચાન્તકસ્ય સદૃશઃ સુદૃશા તમીક્ષ્ય
તં વારયાશુ નટનાજ્જગતોઽવનાય॥ ૯.૩૯॥
ગીર્વાણવર્ગકૃતસંસ્તુતિભિઃ પ્રતુષ્ટઃ
ઈષ્ટે હરો મુનિમસાવભિદ્રષ્ટુમેવ ।
યાતો દયાસુરસયા સુરવૃન્દવન્દ્યો
મોદાય પર્વતવરાત્મજયા સમેતઃ॥ ૯.૪૦॥
કૈલાસગોપુરવરાન્નિરગાત્પુરારિઃ
પાદામ્બુજં તુરગવૈરિવહાન્તકં સ્વમ્ ।
સન્દર્શયન્નુરગવૈરિવહાદિદેવા-
નાલોકયન્હિમગિરૌ મુનિલોકનાય॥ ૯.૪૧॥
દેવાદિમસ્ત્વમસિ સોમકલાલલામ-
સ્સામાદિસંસ્તુતપદઃ શ્રુતિસીમભૂમા ।
વ્યોમાવકાશ મહિમા ગરિમા ત્વમીશ-
સ્સર્વેષુ હૃત્સુ સુધિયામવનો મહેશ॥ ૧૦.૧૨॥
હેમાચલત્તધનુષા કરમુત્કટં તે
કામાદિદર્પવિનિવારકસત્પદં તે ।
ભામાર્ધકાયમતિસુન્દરમીક્ષિતં તે
ત્ર્યક્ષાધુના સુરગણેષુ ભવત્કૃપા તે॥ ૧૦.૧૩॥
॥ ઇતિ શિવરહસ્યાન્તર્ગતે દેવૈઃ કૃતા શિવસ્તુતિઃ ૯ સમ્પૂર્ણા॥
-॥ શ્રીશિવરહસ્યમ્ । ઈશ્વરાખ્યઃ દશમાંશઃ । અધ્યાયઃ ૯-૧૦ । વાવૃત્તશ્લોકાઃ॥

